Aisialdiko begirale titulua lortzeko praktikak

Euskadiko Erkidego Autonomoan 419/1994 Dekretuak, azaroaren 2koa, batetik Haur eta Gazteen
Aisialdirako Hezitzaileak Trebatzeko Eskolak eta, bestetik, Haur eta Gazteen Aisialdi jardueretarako
Begirale eta Zuzendariak trebatzeko ikastaroak izendapen ofizialez onartzeko eta bertan parte
hartzeko modua arautzen du. Dekretu horretan ezarritakoaren arabera, ondoko puntuetan jasotakoa
hartuko da aintzat udaletxean begirale eta zuzendari titulua lortzeko praktikak egiteko eskariak
jasoko direnean:

10.

Aisialdiko begirale titulua lortzeko ikastaro bat egin beharra dago horretarako baimena duen
Haur eta Gazteen aisialdirako hezitzaileak trebatzeko Eskola batean. lkastaro hori bi zatitan
bereizten da: alde teorikoa (200 ordu) eta alde praktikoa (120 ordu).

Bestetik, Legazpiko Udalak, urtero, Euskara sailaren bitartez, haurren uda ikastaroa
antolatzen du uztailean, 2 eta 9 urte bitarteko herriko haurrentzat, goizeko 9:00etatik
13:00etara.

Legazpiko Udalak aukera eskainiko die herritarrei euren praktikaldia uda ikastaroan egiteko.

Hala ere, uda ikastaroan gazteek gehienez 100 ordu sartuko dituzte. Beraz, eskatutako 120
ordu osatzeko gazteek ekintza osagarriak egin beharko dituzte; adibidez, Udalak antolatzen
duen Uztaila kulturalean bi edo hiru arratsaldetan herriko haurrentzako jolasak prestatzen
eta eskaintzen.

Udalak uda ikastaroan osatuko diren talde-kopuru adina begirale onartuko ditu praktikak
egiteko, baldin eta begirale gisa hartu dituen pertsonek aisialdiko begirale titulua badute.
Praktikak egiteko eskaera-kopurua osatutako talde-kopurua baino handiagoa bada, Udalak
zozketaren bidez aukeratuko ditu praktikak egiteko onartuko dituen begiraleak.

Praktikak egiteko jasoko diren eskaerei lehentasun-irizpideak ezarriko zaizkie eta ordena
honen arabera onartuko dira praktiketako ikasleak:

- herrian edo eskualdean antolatu diren ikastaroetako ikasleak
- Gipuzkoan antolatutako ikastaroetako ikasleak
- Euskadiko Autonomia Erkidegoan antolatutako ikastaroetako ikasleak

Horrezaz gain, hizkuntza ere aintzat hartuko da eta lehentasuna izango dute alde teorikoa
euskaraz egin duten ikasleek.

Praktikak egiteko eskaerak maiatzean aurkeztu ahal izango dira Legazpiko udaletxeko
harrera-bulegoan, goizeko 8:00etatik 15:00etara. Horretarako, udaletxean eta eskuratu ahal
izango duten ‘Eskaera orokorra’ izeneko inprimakia beteko da eta alde teorikoa egin duela
egiaztatuko duen eskolako agiria erantsiko da, honakoak adieraziz: alde teorikoaren ordu-
kopurua, non egin duen eta zein hizkuntzan.

Horrezaz gain, praktikak egingo dituztenek ikastaroa prestatzeko aldez aurretik egin
beharreko lanetan hartuko dute parte. Horrela, ekainean egingo den 4/5 orduko
prestakuntza-saioan eta ondorengo egunetan programa osatzeko bileretan hartu beharko
dute parte. Modu berean, gurasoekin egingo diren bileretara ere joan beharko dute.

Aisialdiko eskolaren kontura joango da Legazpiko Udalak antolatutako uda ikastaroan
praktikak egingo dituzten ikasleen trebaketa-aldi praktikoaren ikuskaritza eta 419/1994
Dekretuaren arabera, trebaketa-aldi praktikoa bukatutakoan, eskolako praktiken
ikuskatzaileak ikaslea ebaluatuko du idatziz, Gai edo Ez Gai kalifikazioa proposatuz.

Gazteek istripu-asegurua izan beharko dute uda ikastaroak dirauen bitartean eta aseguru
hori Udalaren kontura joango da.



